
Të nderuara/ nderuar, 

Avokati i Popullit, si një institucion i pavaruar, në ushtrimin e funksioneve të tij sipas 

Kushtetutës së Republikës së Shqipërisë dhe Ligjit Nr. 8454, datë 04.02.1999 “Për 

Avokatin e Popullit”, të ndryshuar, tregon kujdes të veçantë lidhur me promovimin, 

mbrojtjen dhe garantimin e të drejtave dhe lirive themelore të njeriut, duke përfshirë dhe 

të drejtat e grave dhe vajzave, si pjesë e pandashme e të drejtave të njeriut. 

mailto:ap@avokatipopullit.gov.al
http://www.avokatipopullit.gov.al/

Institucioni i Avokatit të Popullit, në zbatim të misionit të tij por edhe në frymën e 

Konventës së Stambollit1, vijon ta mbajë në vëmendje të veçantë adresimin e çështjes së 

dhunës ndaj grave e dhunës në familje, përmes vlerësimeve të vazhdueshme, jo vetëm të 

situatës në tërësi dhe masave të ndërmarra nga institucionet shtetërore qendrore e vendore 

për parandalimin e këtij fenomeni, mbrojtjen e viktimave/të mbijetuarave/mbijetuarve, 

ndëshkimin e dhunuesve si dhe hartimin e politikave të integruara, por edhe duke u 

fokusuar në mënyrë të veçantë në vlerësimin e shërbimeve mbështetëse të specializuara 

emergjente apo afatgjata të ngritura pranë njësive të vetëqeverisjes vendore, të cilat 

duhet të funksionojnë duke zbatuar jo vetëm standardet kombëtare në fuqi, por edhe duke 

konsideruar standardet ndërkombëtare, sidomos ato të theksuara në Konventën e 

Stambollit.  

Në këtë kuadër bazuar në nenin 19/1 të ligjit nr. 8454, datë 04.02.1999, “Për Avokatin e 

Popullit”2, (i ndryshuar), përfaqësuese të Avokatit të Popullit, më datën 08.07.2024, kryen 

një inspektim në Strehëzën Emergjene për viktimat e dhunës në familje, të Bashkisë 

Shkodër. 

Inspektimi kishte si qëllim verifikimin e respektimit të standardeve të shërbimeve të 

përkujdesit shoqëror për viktimat e dhunës në familje gra dhe fëmijë, të cilat strehohen 

dhe marrin shërbime në këtë strehëz, në zbatim të Ligjit Nr. 121/2016 “Për shërbimet e 

kujdesit shoqëror në Republikën e Shqipërisë”, VKM Nr. 505, datë 13.07.2011 “Për 

miratimin e standardeve të shërbimeve të përkujdesit shoqëror për viktimat e dhunës në 

familje, në qendrat rezidenciale, publike dhe jopublike” dhe Udhëzimit Nr.744, datë 

15.11.2019 të Ministres së Shëndetësisë dhe Mbrojtjes Sociale “Standardet minimale të 

shërbimeve të përkujdesit shoqëror për viktimat/të mbijetuarat e dhunës me bazë gjinore 

dhe dhunës në familje në qendrat rezidenciale emergjente (afatshkurtra) publike dhe 

jopublike (Strehëzat emergjente)” 

                                                 
1 Ratifikuar nga Kuvendi i Shqipërisë me Ligjin Nr.104/2012 
2 Avokati i Popullit apo personat e autorizuar prej tij kanë të drejtë të hyjnë në çdo kohë, pa kufizim e pa 

autorizim paraprak, por duke vënë në dijeni titullarin e institucionit, në të gjitha institucionet e administratës 

publike, në burgje, në vende ku policia ose prokuroria mbajnë persona të shoqëruar, të ndaluar apo të 

arrestuar, (të paraburgosurit), në reparte apo institucione shtetërore, spitale psikiatrike, në azile, në shtëpi 

fëmije, si dhe në çdo vend tjetër kur ka të dhëna dhe çmon se ekziston mundësia e shkeljes së të drejtave 

dhe lirive të njeriut. 

Hyrja në të gjitha mjediset e mësipërme mund të bëhet si për të hetuar një ankesë, një kërkesë ose njoftim 

të caktuar, ashtu edhe me nismën e Avokatit të Popullit për qëllime inspektimi apo studimi. Avokati i 

Popullit në këto raste mund të marrë takim, të bisedojë në mënyrë konfidenciale e pa praninë e personave 

zyrtarë me cilindo person që ndodhet apo mbahet në këto mjedise. 

Çdo lloj korrespondence e këtyre personave me Avokatin e Popullit nuk duhet të pengohet ose të 

kontrollohet. 

 



3 

 

Pasi shqyrtoi informacionin nga inspektimi i realizuar, Avokati i Popullit ka detyrimin 

ligjor, t’ju parashtrojë konkluzionet përfundimtare të këtij monitorimi.  

Objektivat e inspektimit: 

 Vlerësimi i dokumentacionit, procedurave dhe personelit, në zbatim të legjislacionit   

në fuqi. 

 Vlerësimi i ambienteve dhe infrastrukturës. 

 Respektimi i të drejtave të personave (gra edhe fëmijë), të cilat/cilët janë akomoduar 

në këtë strehëz emergjente, në zbatim të standardeve ligjore të shërbimeve të 

përkujdesit shoqëror për viktimat e dhunës në familje.  

Metodologjia:  

Metodologjia e inspektimit ka konsistuar në:    

 Së pari, monitorimin e zbatimit të standardeve ligjore të shërbimeve të përkujdesit 

shoqëror për qendrat rezidenciale afatshkurtra për viktimat e dhunës në familje3.  

 Së dyti, zhvillimin e bisedave paraprake me përgjegjësen/koordinatoren dhe 

punonjëset e Strehëzës, informacion i cili është hedhur në një formular standard për 

inspektimin. 

 Së treti, monitorimin e mjediseve dhe kushteve të institucionit ku ofrohen shërbime 

për personat e dhunuar në familje (gra dhe fëmijë). 

 Së katërti, komunikimi me gra dhe fëmijë, përfituese/përfitues të shërbimeve të 

përkujdesjes, që në momentin e inspektimit mund të jenë të akomoduar në Strehëzën 

Emergjente për Viktima e Dhunës në Familje, Shkodër. 

Profili i Strehëzës Emergjente për viktimat e dhunës në familje, Shkodër. 

Strehëza Emergjente për viktimat e dhunës në familje, është ngritur në Bashkinë e 

Shkodrës, që prej vitit 2016, si një shërbim emergjent, bazuar në detyrimin e parashikuar 

në Ligjin Nr. 9669, datë 18.12.2006 “Për masa ndaj dhunës në marrëdhëniet familjare”, 

të ndryshuar, Ligjin Nr.139/2015 “Për vetëqeverisjen vendore”, Ligjin Nr.121/2016 “Për 

                                                 
3 Në përputhje me Udhëzimin nr.744 datë 15.11.2019 "Për miratimin e standardeve minimale të shërbimeve 

të përkujdesit shoqëror për viktimat/ të, mbijetuarat/it e dhunës me bazë, gjinore dhe dhunës në familje, në 

qendrat rezidenciale emergjente (afatshkurtëra) publike dhe jopublike (strehëzat emergjente), 

Shih:https://inspektoriatipunes.gov.al/wp-content/uploads/2021/06/akt-18-Udhezim-744-dt-15.11.2019-

STANDARTET-MINIMALE-QENDRAT-EMERGJENTE-1.pdf 

shërbimet e kujdesit shoqëror në Republikën e Shqipërisë”,  dhe aktet e tjera nënligjore 

për shërbimet e përkujdesit shoqëror.  

Menaxhimi i Strehëzës bëhet në mënyrë të përbashkët midis Bashkisë Shkodër dhe 

Organizatës “Gruaja tek Gruaja”, një organizatë jofitimprurëse, e cila ka si objekt të 

veprimtarisë së saj shërbime psiko-sociale për gra, fëmijë dhe familjen. 

Marrëdhëniet institucionale janë të rregulluara  nëpërmjet Marrëveshjes së 

Bashkëpunimit, të lidhur midis Bashkisë Shkodër dhe Organizatës “Gruaja tek Gruaja 

Shkodër”, me Nr. 630 Prot., datë 12.01.2022,  me një kohëzgjatje nga 01.11.2021- 

01.11.2024, me të drejtë ripërtëritje.  Qëllimi i kësaj marrëveshje është fuqizimi i 

shërbimit emergjent për viktimat e dhunës në familje, si dhe për viktimat dhe individët në 

rrezik të menjëhershëm trafikimi. Po kështu angazhimi i kësaj organizate për ofrimin e 

shërbimit emergjent të strehimit për viktimat e dhunës në familje, është përcaktuar edhe 

në Marrëveshjen e Bashkëpunimit për Ngritjen e Mekanzimit të Koordinuar të Referimit 

të Bashkisë Shkodër4, si një nga anëtaret e këtij mekanzmi. 

Në terma të mbulimit të shpenzimeve buxhetore, Bashkia Shkodër ka vënë në dispozicion 

ambientin dhe mbulon pagesat për energjinë elektrike dhe ujin. Organizata mbulon të 

gjitha shpenzimet e tjera, për ushqimin, veshmbathje, shërbimet dhe pagesat e punonjësve, 

nëpërmjet projekteve të ndryshme me donatorë. 

Strehëza  kryen funksionin e saj si strehim i përkohshëm i sigurt, në ambientet e së cilës 

strehohen gratë dhe fëmijët, që përjetojnë situata dhune në familje, vajzat që ikin nga një 

situatë e dhunshme e partneritetit intim ose për shkak të sulmeve seksuale, derisa të gjejnë 

strehim afatgjatë.  

Në këtë strehëz ofrohen qëndrim i sigurt, shërbim psiko-social, mbulim i nevojave me 

veshëmbathje, ushqim, këshillim individual, asistencë ligjore, menaxhim dhe referim të 

rasteve në shërbime të tjera. Përfitueset dhe fëmijët e tyre qëndrojnë në këtë strehëz nga 

48 orë deri në 14 ditë,  bazuar kjo  në situatën e përfituesve dhe marrjen e Vendimeve të 

Gjykatës për pajisjen me Urdhër të Menjëhershëm Mbrojtje dhe/apo Urdhër Mbrojtje. 

Gjithashtu në strehëz jepet shërbim ditor për fëmijët 0-6 vjeç, viktima direkte ose indirekte 

të dhunës në familje, të shoqëruar nga nënat e tyre. 

                                                 
4 Marrëveshja e Bashkëpunimit të MKR Shkodër, nënshkruar më 02.02.2017 midis institucioneve në nivel 

vendor. 

Strehëza bashkëpunon me Drejtorinë Vendore të Policisë për çështje që lidhen me sigurinë 

e përfituesve të Strehëzës por edhe të personelit që shërben aty.  Bazuar në Marrëveshjen 

e Bashkëpunimit midis Bashkisë Shkodër dhe Organizatës “Gruaja tek Gruaja”, Strehëza 

vendos në dispozicion të Drejtorisë Vendore të Policisë Shkodër numrin e kontaktit, në 

mënyrë që të vendoset kontakt i drejtëpërdrejtë për menaxhimin e rasteve pas orarit të 

punës, ditëve të festave dhe fundjavës. Po kështu transporti i sigurt i viktimave nga 

strehëza në Polici apo Gjykatë dhe anasjelltas duhet të realizohet në bashkëpunim me 

Policinë.  

Duke qenë se një pjesë e madhe e viktimave që marrin shërbimin në strehëz paraqiten me 

lëndime fizike dhe kanë nevojë për trajtim mjeksor, strehëza e realizon këtë në 

bashkëpunim  me Spitalin Rajonal Shkodër dhe qendrat shëndetësore. Për problematikat 

e shëndetit mendor, rastet referohen pranë Spitalit Psikiatrik Shkodër.  

Për ofrimin e shërbimeve afatgjata, Strehëza ka bashkëpunim me Qendrën Kombëtare të 

Trajtimit të Viktimave të Dhunës në Familje në Tiranë dhe Qendrën Vatra në Vlorë, duke 

i referuar rastet në këto qendra. 

Monitorimi i shërbimeve në Strehëz bëhet nga Drejtoria e Shërbimit Social të Bashkisë 

Shkodër dhe Inspektoriati Shtetëror i Punës dhe Shërbimeve Shoqërore. 

Ngritja e strehëzave/qendrave për viktimat e dhunës në familje është e parashikuar në 

Konventën e Këshillit të Europës “Për parandalimin dhe luftimin e dhunës kundër grave 

dhe dhunës në familje”, si një shërbim mbështetës i specializuar, në Nenin 23, ku 

shprehimisht thuhet se: “Palët marrin masat e nevojshme legjislative ose masa të tjera për 

të parashikuar ngritjen e strehave të përshtatshme, lehtësisht të aksesueshme e në numër 

të mjaftueshëm, për të ofruar strehim të sigurt dhe për të përdorur përqasje proaktive ndaj 

viktimave, veçanërisht grave dhe fëmijëve të tyre.”, si dhe në Ligjin Nr.9669, datë 

18.12.2006 “Për masat ndaj dhunës në marrëdhëniet familjare” (i ndryshuar), neni 7, pika 

4.5  Shërbimet e Strehimit në strehëzat emergjente për viktimat e dhunës në familje, duhet 

të funksionojnë në bazë të standardeve, procedurave dhe politikave të Ministrisë së 

Shëndetësisë dhe Mbrojtjes Sociale sipas legjislacionit për sistemin e mbrojtjes shoqërore, 

dhe veçanërisht bazuar në Udhëzimin Nr.744, datë 15.11.2019 të Ministres së 

Shëndetësisë dhe Mbrojtjes Sociale “Standardet minimale të shërbimeve të përkujdesit 

                                                 
5 Njësitë e vetëqeverisjes vendore kanë për detyrë: ngritjen e qendrave sociale e të rehabilitimit për viktimat 

dhe ofrimin e shërbimeve për to; koordinimin e punës me qendrat ekzistuese, duke u dhënë përparësi 

qendrave të specializuara në fushat përkatëse dhe qendrave të emergjencës për trajtimin e menjëhershëm të 

viktimave të dhunës në familje. 

shoqëror për viktimat/të mbijetuarat e dhunës me bazë gjinore dhe dhunës në familje në 

qendrat rezidenciale emergjente (afatshkurtra) publike dhe jopublike (Strehëzat 

emergjente)”. 

 Numri i përfitueseve/përfituesve nga shërbimet e ofruara 

Përfitueset/përfituesit e drejtpërdrejtë janë gra/vajza dhe fëmijët e tyre, të cilat përjetojnë 

situata vulnerabiliteti dhe rreziku nga dhuna në familje me të gjitha format e saj, banore 

të qytetit të Shkodrës. Por referuar të dhënave ndër vite në këtë Strehëz nga 152 gra në 

total, kanë marrë shërbime rreth 37 gra të shoqëruara nga fëmijët e tyre, banuese të 

Malësisë së Madhe, Vau i Dejës, Lezhës, Fushë Arrëzit.  Ka patur gjithashtu përfituese 

nga komuniteti rom dhe egjyptian si dhe gra apo fëmijë me probleme të zhvillimit dhe 

shëndetit mendor. Nuk ka patur përfituese me aftësi të kufizuara në lëvizje. 

Avokati i Popullit vlerëson dhe nxit përdorimin e këtyre strehëzav nga disa njësi të 

pushtetit lokal mbi bazë Qarku, në mënyrë që të ketë efektivitet të shërbimit. 

Strehëza ka një kapacitet prej 10 shtretërish. Sipas të dhënave, rezulton se numri i 

përfituesve gra dhe fëmijë në strehëz ka qenë relativisht i madh dhe në rritje. 

Numri total i përfitueseve/përfituesve për shërbimet në Strehëz për periudhën: 

Janar 2016-Qershor 2024 ka qenë 310, nga të cilët 152 gra dhe 158 fëmijë të moshës nga 

0 deri në 17 vjeç.   

Për vitin 2016 kanë marrë shërbim në strehëz 26 raste nga të cilat 17 gra dhe 9 fëmijë. 

Mesatarisht kohëzgjatja e qëndrimit resident me të gjitha shërbimet e përfshira ka qenë 4 

netë për person, duke llogaritur një total prej 104 netë akomodim.  

Për vitin 2017 kanë marrë shërbim në strehëz 33 raste, nga të cilat 22 gra dhe 11 fëmijë. 

Mesatarisht kohëzgjatja e qëndrimit resident me të gjitha shërbimet e përfshira ka qenë 

nga 2 ditë në 1 muaj, duke llogaritur një total prej 158 ditë akomodim.  

Për vitin 2018 kanë marrë shërbim në strehëz 46 raste, nga të cilat 21 gra dhe 25 fëmijë.  

Kohëzgjatja e qëndrimit ka qenë nga 2 ditë deri në 15 ditë akomodim, duke llogaritur një 

total prej 184 netë akomodim. 

Për vitin 2019, kanë marrë shërbim në strehëz 25 raste, nga të cilat 9 gra dhe 15 fëmijë. 

Kohëzgjatja totale e qëndrimit ka qenë 127 netë.  

Për vitin 2020, kanë marrë shërbim në strehëz 42 raste, nga të cilat 16 gra dhe 26 fëmijë. 

Kanë qendruar nga 2 deri në 15 ditë qëndrim, kohëzgjatje totale 178 netë akomodim. 

Për vitin 2021, kanë marrë shërbim në strehëz 36 raste, nga të cilat 14 gra dhe 17 fëmijë. 

Kohëzgjatja totale e qëndrimit ka qenë 78 netë. 

Për vitin 2022, kanë marrë shërbim në strehëz 33 raste, nga të cilat 22 gra dhe 8 fëmijë. 

Kohëzgjatja totale e qëndrimit ka qenë 107 netë. 

Për vitin 2023, kanë marrë shërbim në strehëz 21 raste, nga të cilat 12 gra dhe 9 fëmijë. 

Kohëzgjatja totale e qëndrimit ka qenë 107 netë. 

Për periudhën Janar- Qershor 2024 janë strehuar dhe kanë marrë shërbime në strehëz 48 

raste nga të cilat 19 gra dhe 29 fëmijë. Kanë qendruar nga 2 ditë deri në 1 muaj. 

Përfitueset dhe fëmijët e tyre, kanë qëndruar nga 48 orë deri në 1 muaj, pamvarsisht se 

bazuar në standardet minimale për strehëzat emergjente ky afat është nga 72 orë deri në 7 

ditë.  

Në momentin e inspektimit nuk kishte asnjë përfituese/përfitues që të ishte akomoduar në 

strehëz. 

Sipas intervistës me Koordinatoren Vendore kundër dhunës në familje dhe Koordinatoren 

e Strehëzës, situta e grave dhe vajzave, që vuajnë nga dhuna në familje është shumë e 

vështirë. Ato përballen me vështirësi social- ekonomike dhe mentalitetin. Kjo ka bërë që 

një numër i madh grash, që largohen nga një bashkëshort abuziv të mbeten pa shtëpi dhe 

pa ndihma. Një pjesë e grave kanë nevojë për strehim afatgjatë, derisa të gjejnë një 

zgjidhje për jetesën e tyre dhe fëmijëve të tyre. Edhe pse ndryshimet e Ligjit Nr.9669, datë 

18.12.2006, “Për masat ndaj dhunës në marrëdhëniet familjare”, të ndryshuar në vitin 

2020 parashikuan largimin e dhunuesit nga banesa, edhe me aplikimin e kësaj mase, 

kërkesat për strehim emergjent dhe afatgjatë nuk kanë rënë, duke patur parasysh dhe faktin 

se kjo është një ndër të vetmet strehëza emergjente në rajonin verior të Shqipërisë, që 

përballon një numër të madh rastesh.  

Punonjëset vlerësuan sidomos bashkëpunimin me Departamentin e Kujdesit Shëndetësor 

Publik, i cili angazhon stafin e tij për qëndrimin në strehëz, për të shoqëruar rastet gjatë 

qëndrimit emergjent që kërkojnë kujdes mjekësor, duke realizuar kështu mirëmenaxhimin 

e rasteve. 

Për të gjitha rastet, të cilat janë trajtuar në këtë Strehëz, mbahen dosje fizike dhe dosje në 

kompjuter, të cilat janë të pajisura me kode të veçanta individuale idendifikimi.  

Grupi i inspektimit nga vizita në ambientet e Strehëzës konstatoi se: 

- Ambientet e strehëzës ishin të pajisura mirë sipas funksionit të secilit ambient dhe ishin 

të përshtatura edhe me nevojat për jetesën dhe argëtimin e fëmijëve me lodra dhe mjete të 

tjera didaktike; 

- Në ambientin e ndenjes kishte kolltuk, që shërbente dhe si krevat dhe kënd gatimi i 

pajisur me bufe, lavapjatë, pajisje për gatim dhe tavolinë me karrige për ngrënie; 

- Ballkoni ishte i izoluar me hekura të lyera me ngjyrë të bardhë; 

- Tualeti i kompletuar me pajisje hidro-sanitare, WC, lavaman dhe dush;  

- Dhomat e gjumit ishin të pajisura secila me 2 krevatë  marinar, kolltuqe që hapen në 

krevate, si dhe 1 krevat portativ,  dollap dhe komodinë. 

-Ngrohja  dhe ftohja sigurohej me kondicionerë dhe për periudhën e dimrit edhe me 

ngrohës elektrikë. 

- Veshjet e brendshme, mbulesat dhe paketat higjeno-sanitare ndodheshin të magazinuara 

në strehëz. Nevojat për veshje të tjera mbulohen sipas rasteve nga donatorë të ndryshëm, 

pranë të cilave organizata kërkon mbështetje. 

- Zyra e personelit të Strehëzës ishte e pajisur me karrige, tavolinë pune dhe kompjuter. 

-Në strehëz ishte instaluar një sistem me kamera, dera e jashtme është me hekura.  

-Punonjëset referuan bashkëpunim të mirë me Drejtorinë Vendore të Policisë Shkodër, e 

cila vendos patrulla të shtuara në këtë zonë, sidomos në rastet kur në strehëz ka të 

akomoduara viktima të dhunës në familje. Deri tani nuk janë ndeshur problematika përsa 

i përket sigurisë në ambientet e Strehëzës. 

Burimet njerëzore  

Sipas marrëveshjes së lidhur midis Bashkisë dhe organizatës që jep shërbimet, punonjëset 

që ofrojnë shërbimet janë të punësuara nga organizata. Strehëza ka një koordinatore dhe 

dy menaxhere rasti, një jurist dhe një grup on-call prej 10 profesionistesh me profesion 

psikologe dhe punonjëse sociale. Pra shërbimi ofrohet nga një ekip multidisiplinar, 

anëtarët e të cilit kanë profesione dhe eksperienca të ndryshme të tilla si punonjës socialë, 

këshillues, menaxherë rasti, specialistë për fëmijë dhe kujdestarë. Shërbimi ofrohet 24 orë 

në 7 ditë (në vartësi të rasteve të strehuara) dhe stafi punon me tre turne me dy punonjës 

në çdo turn.  

Stafi është i trajnuar nga organizata dhe donatorë të ndryshëm, lidhur me zbatimin e 

standardeve, menaxhim rasti, legjislacionin kundër dhunës në familje, për situatat 

emergjente, etj.  

E drejta e ankimit dhe monitorimi i rasteve 

Për të mundësuar të drejtën e ankimit të përfitueseve, në ambientet e Strehëzës ishte 

vendosur kutia e ankesave. Të drejtat dhe detyrimet e përfituesve ishin të afishuara në 

muret e korridorit.  

Kutia e ankesave hapet një herë në muaj nga punonjësit e Drejtorisë së Shërbimit Social 

të Bashkisë Shkodër. Nuk ka patur ankesa nga përfituesit e akomoduar në këtë Strehëz. 

Në mënyrë të ngjashme, siç u kemi sugjeruar edhe strehëzave të tjera që kemi inspektuar, 

për një akses të shtuar në adresimin e ankesave nga përfituesit,  nevojitet edhe afishimi i 

numrave të Avokatit të Popullit Tel: +355 42 380 300 dhe +355 42 380 315. 

 Problematikat e konstatuara: 

-  Strehëza nuk është e aksesueshme për personat me aftësi të kufizuara në lëvizje.  

- Disa nga pajisjet në Strehëz janë të amortizuara dhe kanë nevojë për rinovim. Edhe pse 

është patur kujdes të mirëmbahen ndër vite, kravatet dhe dyshekët dhe pajisjet e tjera 

hidro- sanitare, ndjenjëset, karriget, tavolina janë amortizuar. Po kështu ka nevojë për 

lyerjen e ambienteve të Strehëzës. 

-Shkodra është një Qark i madh, i përbërë nga Bashkitë Shkodër, Pukë, Malësi e Madhe 

dhe sipas të dhënave ka rezultuar se numri i rasteve që kërkojnë strehim të sigurt dhe 

shërbime emergjente ndaj dhunës, është rritur ndër vite. Vetëm për gjashtë muajt e parë 

të vitit 2024, rastet e trajtuara kanë qenë sa dyfishi i një viti më parë. Duke marrë parasysh 

dhe faktin se kjo Strehëz ka pritur dhe trajtuar raste edhe nga bashkitë e tjera si Pukë, 

Malësi e Madhe, Fushë- Arrëz, Vau i Dejës, Lezhë (nga 2016-  korrik 2024, kanë marrë 

shërbime në këtë strehëz 57 gra dhe 28 fëmijë nga këto zona)  etj. Rritja e numrit të rasteve 

që kanë nevojë për strehim emergjent, ka sjellë vështirësi në pritjen e rasteve të reja.  

Kapaciteti i strehëzës prej 10 shtretërish, mbajtja e rasteve mbi afatin prej 72 orësh,  

shoqërimi i rasteve nga zonat jashtë qytetit të Shkodrës, i cili kryhet nga vetë Strehëza, 

janë disa nga vështirësitë me të cilat përballet ky shërbim.  

- Mungesa e strehimit afatgjatë përbën një rrezik për gratë dhe vajzat, viktima të dhunës 

në familje, duke sjellë vështirësi në funksionimin sipas sdandardeve të miratuara për 

strehëzat emergjente. Strehëzat e emergjencës bazuar në standardet e miratuara, kanë një 

afat qëndrimi deri në 72 orë, i cili mund të shkojë maksimumi deri në 7 ditë6, ndërsa 

Strehëza Emergjente në Shkodër, në një numër të madh rastesh ka trajtuar gratë dhe 

fëmijët e tyre edhe mbi 14 ditë deri në 1 muaj. 

-Realizimi i transportit të sigurt paraqet disa problematika. Shoqërimi i viktimave të 

dhunës në familje/dhunës me bazë gjinore nga Strehëza në Drejtorinë Vendore të Policisë 

Shkodër dhe anasjelltas realizohet me automjetet e Policisë. Ndërkohë shoqërimi për të 

marrë pjesë në seancat gjyqësore pranë Gjykatës, jo gjithmonë mund të bëhet nga Policia, 

ndërkohë që duhet të sjellim në vëmendje, që gratë dhe vajzat që strehohen në shërbime 

të tilla janë shpesh subjekte që kërkojnë mbrojtje maksimale, për shkak të rrezikshmërisë 

së lartë që paraqesin rastet. Po kështu ka patur raste edhe kur shoqërimi në shërbimet e 

tjera më afatgjata, si në Tiranë apo Vlorë të jetë bërë me mjete private të punonjësve të 

strehëzës ose taksi, çka përbën jo vetëm rritje të kostove për mbarëvajtjen e shërbimit, por 

cënon edhe parimin e sigurisë së viktimave. 

- Financimi i shërbimeve dhe pagave të punonjësve në Strehëz, bëhet nga donatorët 

nëpërmjet projekteve të ndryshme. Në rast të përfundimit të kontratave dhe mosrinovimit 

të tyre në të ardhmen, ashtu siç ka ndodhur në disa raste të tjera, Strehëza mund të përballet 

me probleme të funksionimit të mëtejshëm dhe ndërprerjes së shërbimeve për viktimat e 

dhunës në familje dhe dhunës me bazë gjinore. 

Ndaj siç kemi sugjeruar edhe në raste të tjera, me qëllim për  të patur një menaxhim më të 

mirë të fondeve, burimeve njerëzore, qëndrueshmëri të shërbimit dhe efiçensë, mund të 

koordinohet puna ndërmjet bashkive të Qarkut Shkodër për nënshkrimin e një marrëveshje 

bashkëpunimi, për ofrimin e shërbimit në këtë Strehëz, duke konsideruar edhe aspektet 

financiare dhe logjistike të rasteve.  

Avokati i Popullit kupton faktin që menaxhimi i këtyre shërbimeve emergjente është 

sfidues dhe ka nevojë për rritjen e efiçencës dhe nga ana tjetër për përdorimin e burimeve 

në mënyrë të përshtatshme. Por vlerëson se funksionet e strehëzës duhet të realizohen në 

mënyrë thelbësore, ashtu siç përcaktohet në ligj dhe standardet e miratuara për këtë qëllim.  

                                                 
6 Bazuar në VKM Nr. 505, datë 13.07.2011 “Për miratimin e standardeve të shërbimeve të përkujdesit 

shoqëror për viktimat e dhunës në familje, në qendrat rezidenciale, publike dhe jopublike”, afati për 

strehimin emergjent përcaktohet deri në 72 orë6. Ndërsa sipas Udhëzimit nr. Nr.744, datë 15.11.2019 të 

Ministres së Shëndetësisë dhe Mbrojtjes Sociale “Standardet minimale të shërbimeve të përkujdesit 

shoqëror për viktimat/të mbijetuarat e dhunës me bazë gjinore dhe dhunës në familje në qendrat rezidenciale 

emergjente (afatshkurtra) publike dhe jopublike (Strehëzat emergjente)”, strehimi mund të shkojë 

maksimumi deri në 7 ditë. 

Për sa më sipër, Avokati i Popullit në vijim të kryerjes së misionit ligjor në rolin e nxitësit 

të standardeve më të larta të të drejtave dhe lirive të njeriut në vend, bazuar në nenin 63/3 

të Kushtetutës ku parashikohet se: “Avokati i Popullit ka të drejtë të bëjë rekomandime 

dhe të propozojë masa kur vëren shkelje të të drejtave dhe lirive të njeriut nga 

administrata publike”; si dhe nenin 21/b të ligjit nr. 8454 datë 04.02.1999 “Për Avokatin 

e Popullit”, i ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij ka shkaktuar 

shkelje të të drejtave dhe lirive”,  

 

R E K O M A N D O N: 

Marrjen e masave si më poshtë: 

1. Në projekt- buxhetin për vitin 2025, Bashkia Shkodër të shohë mundësinë e 

planifikimit të shpenzimeve për blerjen e krevateve, dysheqeve, dollapeve dhe 

karrigeve të reja apo pajisjeve të tjera të amortizuara, si dhe lyerjen e ambienteve të 

Strehëzës Emergjente për Viktimat e Dhunës në Familje Shkodër, me qëllim për të 

mundësuar jetesën normale të përfituesve. 

2. Në bashkëpunim midis Bashkisë Shkodër dhe Organizatës “Gruaja tek Gruaja” 

Shkodër, të shihet mundësia e rinovimit të oborrit, për t’u përshtatur si një ambient 

miqësor për fëmijët.   

3. Në respektim të parimit të sigurisë dhe dinjitetit dhe parimit të subsidiaritetit, të shihet 

mundësia e rritjes së kapaciteteve të Strehëzës, nëpërmjet gjetjes së ambienteve të tjera 

të përshtatshme, në përputhje me standardet për shërbimet e specializuara për viktimat 

e dhunës me bazë gjinore dhe dhunës në familje, të cilat të jenë të aksesueshme edhe 

për personat me aftësi të kufizuara në lëvizje. 

4. Drejtoria Vendore e Policisë Shkodër, të bëjë shoqërimin e rasteve që paraqesin 

rrezikshmëri të lartë pranë Gjykatës me automjetet e saj, me qëllim pjesmarrjen e 

sigurt të viktimave në seancat gjyqësore për vërtetimin e UMM/UM dhe anasjelltas, 

si dhe në bashkëpunim edhe me shërbimet sociale të Bashkisë për shoqërimin e tyre 

në shërbimet e tjera afatgjata. 

5. Marrjen e masave për nënshkrimin e një marrëveshje bashkëpunimi midis bashkive të 

Qarkut Shkodër (Pukë, Malësi e Madhe, Vau Dejës, Fushë- Arrëz), për përcaktimin e 

modalitetit më të përshtatshëm për vijimin e trajtimit të rasteve emergjente të dhunës 

me bazë gjinore dhe dhunës në familje edhe të bashkive të tjera në këtë strehëz,  duke 

konsideruar edhe aspektet financiare dhe logjistike të rasteve.  

6. Kryerjen e monitorimit të periodik të standardeve dhe aktivitetit të Strehëzës 

Emergjente të dhunës në familje, Shkodër nga Inspektoriati Shtetëror i Punës dhe 

Shërbimeve Shoqërore. 

 

Për qëndrimin që do të mbani dhe masat që do të merrni në zbatim të këtij rekomandimi, 

të vihemi në dijeni brenda afatit 30 ditor, parashikuar nga neni 22 i ligjit nr. 8454, datë 

04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj, 

                                                                                                           

KOMISIONERE 

                            

Vilma SHURDHA        

 


